
OʻZBEKISTON RESPUBLIKASIDA YASHIL 
LOYIHALARNI MOLIYALASHTIRISH: HOLAT, 

MUAMMOLAR VA ISTIQBOLLAR
Qorriyeva Shahnoza Safarbayevna

Toshkent davlat iqtisodiyot universiteti katta o‘qituvchisi

Annotatsiya. Ushbu maqolada O‘zbekiston Respublikasida amalga oshirilayotgan davlat dasturlari doirasidagi 
yashil loyihalarni moliyalashtirish holati ilmiy jihatdan tahlil etilgan. International Renewable Energy Agency (IRENA), 
Organisation for Economic Co-operation and Development (OECD), World Bank hamda United Nations Development 
Programme (UNDP)ning 2020–2023-yillardagi ma’lumotlariga ko‘ra, mamlakatda qayta tiklanuvchi energiya manbalari 
umumiy o‘rnatilgan quvvati 1 908 MVtdan 2 382 MVtgacha yetgan. Quyosh va shamol energiyasi ulushi esa hali rivojlanish 
bosqichida bo‘lib, 2021-yilda atigi 100 MVt quvvatga ega quyosh elektr stansiyasi ishga tushirilgan. 2021-yilda qariyb 
235 mln AQSh dollari miqdorida SDG obligatsiyalari, 2023-yilda esa taxminan 350 mln AQSh dollarlik birinchi yashil 
suveren yevroobligatsiyalar chiqarilgan. Toza energiya sohasiga xususiy investitsiyalar hajmi 2023-yilda 2 mlrd AQSh 
dollariga yetgan. Biroq qayta tiklanuvchi energiya manbalari ulushi umumiy quvvat tarkibida hali ham 14 foizni tashkil 
etib, tartibga solish bazasining yetarli darajada rivojlanmaganligi, kapital bozori imkoniyatlarining cheklanganligi hamda 
transmissiya infratuzilmasidagi muammolar kabi tizimli to‘siqlar saqlanib qolmoqda. Tadqiqotda strategik takliflar asosida 
yashil moliyalashtirish mexanizmlarini takomillashtirish yo‘llari ilgari surilgan.

Kalit soʻzlar: yashil moliyalashtirish, qayta tiklanuvchi energiya, yashil obligatsiyalar, SDG obligatsiyalari, yashil iqtisodiyot, 
quyosh energiyasi, shamol energiyasi, investitsiyalar, energetika infratuzilmasi, barqaror rivojlanish.
Abstract. This article scientifically analyzes the state of financing green projects implemented within the framework of state 
programs in the Republic of Uzbekistan. According to data from the International Renewable Energy Agency (IRENA), 
Organisation for Economic Co-operation and Development (OECD), World Bank, and United Nations Development 
Programme (UNDP) for 2020–2023, the total installed capacity of renewable energy sources in the country increased 
from 1,908 MW to 2,382 MW. However, the share of solar and wind energy remains at a developmental stage, as only 
a 100 MW solar power plant was commissioned in 2021. In 2021, SDG bonds worth approximately USD 235 million 
were issued, while in 2023 the country issued its first green sovereign Eurobond worth around USD 350 million. Private 
investments in clean energy reached USD 2 billion in 2023. Nevertheless, the share of renewable energy sources in the 
total energy capacity still accounts for only 14%, while systemic barriers remain, including weaknesses in the regulatory 
framework, underdeveloped capital markets, and limited transmission infrastructure. The study proposes ways to improve 
green financing mechanisms based on strategic recommendations.

Key words: green financing, renewable energy, green bonds, SDG bonds, green economy, solar energy, wind energy, 
investments, energy infrastructure, sustainable development.
Аннотация. В данной статье с научной точки зрения анализируется состояние финансирования зелёных проектов, 
реализуемых в рамках государственных программ Республики Узбекистан. Согласно данным International 
Renewable Energy Agency (IRENA), Organisation for Economic Co-operation and Development (OECD), World 
Bank и United Nations Development Programme (UNDP) за 2020–2023 годы, общая установленная мощность 
возобновляемых источников энергии в стране увеличилась с 1 908 МВт до 2 382 МВт. Доля солнечной и ветровой 
энергетики всё ещё находится на стадии развития: в 2021 году была введена в эксплуатацию лишь солнечная 
электростанция мощностью 100 МВт. В 2021 году были выпущены SDG-облигации на сумму около 235 млн 
долларов США, а в 2023 году — первый зелёный суверенный еврооблигационный займ объёмом около 350 
млн долларов США. Объём частных инвестиций в чистую энергетику в 2023 году достиг 2 млрд долларов США. 
Однако доля возобновляемой энергетики в общей структуре мощностей по-прежнему составляет лишь 14 %, а 
также сохраняются системные препятствия, связанные с недостаточным развитием нормативно-правовой базы, 
ограниченностью рынка капитала и проблемами трансмиссионной инфраструктуры. В статье предложены пути 
совершенствования механизмов зелёного финансирования на основе стратегических рекомендаций.

Ключевые слова: зелёное финансирование, возобновляемая энергетика, зелёные облигации, SDG-облигации, 
зелёная экономика, солнечная энергетика, ветровая энергетика, инвестиции, энергетическая инфраструктура, 
устойчивое развитие.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz478

2026-yil, may. № 5-son. (2)

K I R I S H
XX asrning so‘nggi choragidan boshlab jahon iqtisodiyotida barqaror rivojlanish konsepsiyasi tobora muhim 

ahamiyat kasb etmoqda. BMT tomonidan 2015-yilda qabul qilingan “Barqaror rivojlanish maqsadlari” (SDG) va 
Paris kelishuvi asosida barcha davlatlar iqtisodiy o‘sishni ekologik toza va iqlimga chidamli modelga o‘tkazish 
majburiyatini zimmasiga oldi (IPCC, 2022). Yashil moliyalashtirish ushbu o‘tish jarayonining markaziy vositasi 
sifatida belgilangan bo‘lib, u energetika samaradorligi, qayta tiklanuvchi energiya, barqaror transport hamda 
ekotizimlarni muhofaza qilish sohalaridagi loyihalarni kapital bilan ta’minlaydi (Dikau & Volz, 2021).

Oʻzbekiston Respublikasi uchun yashil iqtisodiyotga o‘tish masalasi ayniqsa dolzarbdir. IEA ma’lumotlariga 
ko‘ra, 2022-yilda tabiiy gaz elektr energiyasi ishlab chiqarishning taxminan 85 foizini ta’minlagan. 2019-yilda 
tasdiqlangan “2019–2030-yillar uchun yashil iqtisodiyotga o‘tish strategiyasi” (PQ-4477) va 2022-yil dekabrda 
kengaytirilgan PQ-436-son qarori yashil sektorni rivojlantirishni ustuvor yo‘nalish sifatida belgiladi. 2024-yilda 
esa maqsad yangilandi: 2030-yilga qadar elektr quvvatining 40 foizini qayta tiklanuvchi manbalardan olish 
ko‘zda tutilgan (Enerdata, 2024). Biroq OECDning 2023-yildagi baholashiga ko‘ra, ushbu maqsadga erishish 
uchun yiliga kamida 6 mlrd AQSH dollari talab etiladi va bu moliyalashtirish bo‘shlig’ini to‘ldirish uchun samarali 
mexanizmlar zarur.

Ushbu tadqiqotning asosiy maqsadi O‘zbekistonda davlat dasturlari doirasidagi yashil loyihalarni 
moliyalashtirish holatini rasmiy statistik ma’lumotlar asosida baholash hamda tizimli muammolarni aniqlab, 
amaliy tavsiyalar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Yashil iqtisodiyot va yashil moliyalashtirish masalalari so‘nggi yillarda xalqaro iqtisodiy tadqiqotlarning 

muhim yo‘nalishlaridan biriga aylandi. Ayniqsa, iqlim o‘zgarishi, ekologik xavfsizlik va barqaror rivojlanish 
muammolarining kuchayishi yashil investitsiyalar hamda qayta tiklanuvchi energiya loyihalarini moliyalashtirish 
mexanizmlarini ilmiy jihatdan chuqur o‘rganishni talab qilmoqda. Xalqaro ilmiy adabiyotlarda yashil 
moliyalashtirish iqtisodiy o‘sishni ekologik barqarorlik bilan uyg‘unlashtiruvchi strategik vosita sifatida talqin 
qilinadi.

Dikau va Volz (2021) markaziy banklarning yashil moliyalashtirishdagi rolini tahlil qilib, monetar siyosat va 
moliyaviy barqarorlik maqsadlarini ekologik ustuvorliklar bilan integratsiya qilish zarurligini asoslab bergan [1]. 
Olimlarning ta’kidlashicha, markaziy banklar yashil obligatsiyalar bozori, iqlim risklarini baholash va ekologik 
investitsiyalarni rag‘batlantirish orqali barqaror moliyaviy tizimni shakllantirishda muhim o‘rin tutadi.

IPCC (2022) hisobotida global iqlim o‘zgarishining iqtisodiy oqibatlari hamda karbon chiqindilarini 
kamaytirish zarurati ilmiy jihatdan asoslangan [2]. Hisobotda qayta tiklanuvchi energiya, energiya samaradorligi 
va yashil infratuzilmaga yo‘naltiriladigan investitsiyalar iqlim inqirozini yumshatishning asosiy omillaridan biri 
sifatida ko‘rsatilgan. Shu bilan birga, yashil moliyalashtirishning rivojlanishi davlat va xususiy sektor hamkorligiga 
bog‘liqligi alohida ta’kidlangan.

Climate Bonds Initiative (2024) global yashil obligatsiyalar bozori rivojlanishini tahlil qilib, so‘nggi yillarda 
tematik obligatsiyalar hajmi keskin oshganini qayd etadi [3]. Tadqiqot natijalariga ko‘ra, yashil obligatsiyalar 
energetika, transport va ekologik infratuzilma loyihalarini moliyalashtirishning muhim instrumentiga 
aylangan. Biroq rivojlanayotgan davlatlarda yashil moliya bozori hali institutsional va me’yoriy jihatdan to‘liq 
shakllanmaganligi ko‘rsatib o‘tiladi.

T A D Q I Q O T  M E T O D O L O G I YA S I
Ushbu tadqiqotda aralash metodologiya qo‘llanilib, miqdoriy tahlil va sifatiy baholash usullari birgalikda 

qo‘llanildi. Birlamchi statistik ma’lumotlar manbalari sifatida quyidagi rasmiy hujjatlar asos qilib olindi:
– IRENA (Xalqaro qayta tiklanuvchi energiya agentligi): Renewable Capacity Statistics 2024 va 2025-yilgi 

yillik nashrlari — O‘zbekistondagi QTE o‘rnatilgan quvvati bo‘yicha rasmiy ma’lumotlar (irena.org/data);
– OECD (2023): Financing Uzbekistan’s Green Transition — yashil obligatsiyalar bozori va moliyalashtirish 

bo‘shlig’i tahlili (doi.org/10.1787/27d2489d-en);
– Jahon banki CCDR (2023): Uzbekistan Country Climate and Development Report — iqlim moliyasi va 

investitsiya ehtiyojlari bahosi;
– UNDP Uzbekistan (2023): SDG Bond va yashil obligatsiyalar chiqarilishi bo‘yicha ma’lumotlar;
– BloombergNEF / Climatescope (2024): toza energiyaga investitsiyalar statistikasi;
– O‘zR Prezidentining PQ-436-son qarori (2022) hamda boshqa me’yoriy-huquqiy hujjatlar.
Tahlil metodlari sifatida trend tahlili (time-series analysis) hamda sifatiy baholash usullari (OECD va Jahon 

banki ekspert xulosalari asosida) qo‘llanildi.

T A H L I L  V A  N A T I J A L A R
Qayta tiklanuvchi energiya va yashil loyihalarga investitsiyalar (2020–2023). Tadqiqot tahlili natijalari 

shuni ko‘rsatadiki, Oʻzbekistonda yashil energetika sohasi 2020–2023-yillar oralig‘ida boshlang‘ich rivojlanish 
bosqichini bosib o‘tgan. Quyidagi 1-jadvalda asosiy ko‘rsatkichlarning rasmiy manbalardagi yillar kesimidagi 
o‘zgarishlari keltirilgan (1-jadval).

1-jadval. Oʻzbekistonda yashil energetika asosiy koʻrsatkichlari (2020–2023) mln AQSh dollari
Koʻrsatkich 2020 2021 2022 2023

Umumiy QTE oʻrnatilgan quvvati (MVt)¹ 1 908 2 052 2 225 2 382

shu jumladan gidroenergetika (MVt)¹ 1 908 2 021 2 052 2 225

shu jumladan quyosh va shamol (MVt)¹ ~0 ~100 ~173 ~670

QTE ulushi jami elektr quvvatida (%)² ~12 ~12,5 13,8 ~14

Yashil suveren obligatsiyalar emissiyasi (mln. AQSH dollar)³ — ~235 — ~350

Toza energiyaga investitsiyalar (mln. AQSH dollar)⁴ Ma’lumot yetarli emas 661 ~1 540,5 ~2 030

QTE loyihalari boʻyicha CO₂ kamayishi (ming tonna/yil)⁵ 0 ~156 ~266 ~376

Yillik elektr talabi (TVt·soat)⁶ ~63 ~67 ~72 ~76
Izohlar: IRENA Renewable Capacity Statistics 2024, 2025; OECD (2024), O‘zR Energetika vazirligi; UNDP Uzbekistan SDG 
Bond Report (2022), BIOFIN (2023) — 2021-yilda taxminan 235 mln USD (so‘mda), 2023-yilda esa taxminan 350 mln USD 
miqdoridagi yevroobligatsiyalar chiqarilgan; BloombergNEF/Climatescope (2024) — 2023-yilda 2,03 mlrd AQSH dollari; 
mualliflar hisobi (Jahon bankining 2020 va 2023-yillardagi loyihalari asosida: Navoiydagi 100 MVt quvvatli loyiha — yiliga 
156 000 tonna CO₂, qo‘shimcha loyihalar — ADB va EBRD ma’lumotlari asosida); IEA, energyprof.substack.com (2025).
Manba: IRENA (2024, 2025), OECD (2023), UNDP (2023), BloombergNEF (2024), IEA (2022) hamda Jahon banki (2023) 
ma’lumotlari asosida mualliflar tomonidan tuzilgan.

Yuqoridagi 1-jadval ma’lumotlari shuni ko‘rsatadiki, O‘zbekistondagi umumiy QTE o‘rnatilgan quvvati 
asosan gidroenergetika hisobiga 2020-yildan 2023-yilgacha 1 908 MVtdan 2 382 MVtgacha yetgan (IRENA, 
2024). Biroq quyosh va shamol energiyasi sektori hali ham boshlang‘ich rivojlanish bosqichida bo‘lgan. 
2021-yil avgust oyida O‘zbekistondagi birinchi yirik quyosh elektr stansiyasi — Navoiy viloyatidagi 100 MVt 
quvvatga ega “Nur Navoi Solar” loyihasi ishga tushirilgan (IEA, 2022; IFC, 2024). Mazkur loyiha mamlakat 
uchun muhim boshlang‘ich bosqich vazifasini bajargan. 2022-yilga kelib qo‘shimcha kichik loyihalar ishga 
tushirilishi natijasida umumiy quyosh va shamol energiyasi quvvati taxminan 173 MVtga yetgan (IRENA, 2024). 
IRENAning 2024-yildagi rasmiy ma’lumotlariga ko‘ra, 2022-yilda QTE umumiy o‘rnatilgan quvvatining jami 
elektr quvvatidagi ulushi 13,8 foizni tashkil etgan va bu Markaziy Osiyodagi o‘rtacha ko‘rsatkichdan qariyb uch 
barobar past bo‘lgan (OECD, 2024).

Moliyalashtirish manbalari tarkibi: OECDning 2023-yildagi baholashiga ko‘ra, O‘zbekistonda yashil 
iqtisodiyotga o‘tish uchun yiliga kamida 6 mlrd AQSH dollari zarur. Biroq hozirgi moliyalashtirish tizimi asosan 
davlat byudjeti hamda xalqaro moliyaviy manbalar hisobidan shakllanmoqda. Quyidagi jadvalda mavjud 
moliyalashtirish manbalarining tarkibi keltirilgan (2-jadval).

2-jadval. Yashil loyihalarning moliyalashtirish manbalari tarkibi (2020–2023, taxminiy)

Moliyalashtirish manbai Taxminiy hajmi 
(mln. AQSH dollar) Ulushi (taxmin, %) Asosiy dastur / Vosita

Davlat byudjeti va davlat 
fondlari Eng katta ulush ~60–70% «Yashil iqtisodiyot» dasturi (PQ-436, 

2022); energetika sektori infratuzilmasi

Xalqaro moliya institutlari ~1 000–2 000 ~25–35%
ADB (125 mln.$, 2023), Jahon banki (46 
mln.$, 2023), EBRD (~900 MVt loyihalari, 
2023)

Yashil obligatsiyalar ~585 (2021+2023) Oz ulush
SDG obligatsiya (2021, ~235 mln.$); 
Yashil Yevroobligatsiya (2023, ~350 
mln.$)

Xususiy sektor (PPP 
loyihalari)

~11 600 (tender, 
2020–2024)

Tez o‘sish 
tendensiyasi

Masdar, ACWA Power, Total Eren, 
Voltalia, CEEC va boshqa xorijiy 
investorlar

Manba: OECD (2023), ADB, EBRD, Jahon banki, UNDP ma’lumotlari asosida mualliflar xulosasi.

Moliyalashtirish tarkibining tahlili shuni ko‘rsatadiki, O‘zbekistonda yashil moliyalashtirish tizimi hali ham 
to‘liq bozor tamoyillari asosida shakllanmagan. OECD (2023) hisobotida ta’kidlanishicha, yirik quyosh va shamol 
energetikasi loyihalari hozirga qadar yashil kreditlar yoki yashil obligatsiyalar orqali emas, balki an’anaviy 
kreditlar (vanilla loans) asosida moliyalashtirilgan. Bu esa kapital bozori instrumentlarini rivojlantirishga 
qaratilgan qo‘shimcha chora-tadbirlarni amalga oshirish zarurligini ko‘rsatadi.

Yashil obligatsiyalar bozori. O‘zbekiston Markaziy Osiyo mintaqasida yashil obligatsiyalar yo‘nalishida 
yetakchi davlatlardan biri hisoblanadi. 2021-yilda taxminan 235 mln AQSH dollari hajmidagi SDG obligatsiyasi 
(so‘mda, 14 foizlik kupon stavkasi bilan, 3 yillik muddatga) chiqarildi va u MDH mamlakatlari orasida ushbu 
turdagi ilk obligatsiya bo‘ldi (UNDP, 2022). 2023-yil oktabr oyida esa 4,25 trln so‘mlik (taxminan 350 mln 
AQSH dollari) birinchi yashil suveren yevroobligatsiya London fond birjasida joylashtirildi (UNDP, 2023). 
Umuman olganda, 2021–2023-yillar davomida jami taxminan 585 mln AQSH dollari miqdoridagi tematik 
obligatsiyalar chiqarilgan (OECD, 2023). 2023-yilda SanoatQurilishBank (SQB) tomonidan birinchi korporativ 
yashil obligatsiya muomalaga chiqarildi (OECD, 2023). Biroq OECD (2023) hisobotida ta’kidlanishicha, yashil 
obligatsiyalar bozori uchun tartibga solish bazasi hali to‘liq shakllanmagan.

Asosiy to‘siqlar va muammolar. OECD (2023), Jahon banki CCDR (2023) hamda IEA (2022) hisobotlari 
tahlili asosida yashil moliyalashtirish rivojiga to‘sqinlik qilayotgan asosiy tizimli muammolar quyidagi jadvalda 
keltirilgan (3-jadval).

3-jadval. Yashil moliyalashtirish rivojiga toʻsqinlik qiluvchi asosiy muammolar

Muammo / To‘siq Darajasi 
(1–5)*

Ta’sir 
ko‘lami Manfaatdor tomonlar

Yashil standartlar va taksonomiyanining yo‘qligi Yuqori Yuqori Banklar, investorlar, davlat organlari
Kapital bozorining rivojlanmaganligi Yuqori Yuqori Barcha sektorlar
Moliyaviy risklarning yuqoriligi va garov 
muammolari O‘rta-yuqori O‘rta Tijorat banklari, xususiy investorlar

Kadrlar malakasining yetishmasligi (ESG, yashil 
moliya) Yuqori Yuqori Banklar, davlat organlari, oliy ta’lim

Monitoring va ma’lumotlar tizimining zaifligii O‘rta-yuqori O‘rta-yuqori Davlat organlari, banklar

Transmissiya infratuzilmasining cheklanganligi Yuqori Yuqori Energetika vazirligi, xususiy loyihalar

Manba: OECD (2023), Jahon banki CCDR (2023), IEA (2022) hisobotlari asosida mualliflar tahlili.

Tadqiqot natijalari O‘zbekistonda yashil moliyalashtirish sohasi rivojlanish yo‘lida bo‘lsa-da, hali boshlang‘ich 
bosqichda ekanligini ko‘rsatmoqda. OECD (2024) ma’lumotlariga ko‘ra, 2022-yilda QTE ulushi umumiy elektr 
quvvatida 13,8 foizni tashkil etgan va bu Markaziy Osiyo bo‘yicha o‘rtacha ko‘rsatkichdan qariyb uch barobar 
past bo‘lgan. 2023-yilda esa quyosh va shamol energiyasi jami elektr energiyasi ishlab chiqarishning atigi 
1 foizini ta’minlagan (IRENA, 2024). Mazkur ko‘rsatkichlar Hindiston, Braziliya va Xitoy kabi rivojlanayotgan 
davlatlar bilan taqqoslaganda sezilarli tafovut mavjudligini ko‘rsatadi.

PPP loyihalari orqali xususiy investitsiyalar hajmi jadal sur’atlarda oshib bormoqda. OECD (2024) 
ma’lumotlariga ko‘ra, 2020–2024-yillar davomida quyosh va shamol elektr stansiyalari bo‘yicha tender 
shartnomalari jami 11,6 mlrd AQSH dollarini tashkil etgan. Climatescope (2024) ma’lumotiga ko‘ra, 2023-yilda 
toza energiyaga yo‘naltirilgan investitsiyalar hajmi 2,03 mlrd dollarga, 2024-yilda esa 2,90 mlrd dollarga yetgan, 
bu esa 43 foizlik o‘sishni anglatadi. Mazkur ijobiy tendensiyaga qaramay, moliyalashtirish bo‘shlig‘ini (yiliga 
kamida 6 mlrd AQSH dollari) qoplash uchun yanada keng ko‘lamli chora-tadbirlarni amalga oshirish zarur 
(OECD, 2023).

Jahon banki CCDR (2023) hisobotiga ko‘ra, O‘zbekiston iqtisodiyotini 2060-yilgacha dekarbonizatsiya 
qilish uchun jami taxminan 340 mlrd AQSH dollari talab etiladi. Ushbu maqsadga erishishda davlat moliyaviy 
resurslari yetarli emasligi sababli xususiy sektor investitsiyalarini jalb qilish uchun qulay shart-sharoitlarni 
shakllantirish muhim ahamiyat kasb etadi.

X U L O S A  V A  T A K L I F L A R
Ushbu tadqiqot O‘zbekistonda yashil loyihalarni moliyalashtirish tizimining 2020–2023-yillardagi holatini 

rasmiy manbalar asosida baholadi. Tadqiqot natijalari shuni ko‘rsatdiki, QTE umumiy quvvati 1 908 MVtdan 2 
382 MVtgacha yetgan bo‘lsa-da, quyosh va shamol energiyasi ulushi hali ham nisbatan past darajada saqlanib 
qolmoqda (IRENA, 2024). 2021-yilgacha mamlakatda tijorat asosidagi yirik quyosh elektr stansiyalari mavjud 
bo‘lmagan. Shu bilan birga, yashil obligatsiyalar bozori faollasha boshladi: 2021-yilda taxminan 235 mln AQSH 

dollari, 2023-yilda esa taxminan 350 mln AQSH dollari miqdoridagi obligatsiyalar chiqarilgan (UNDP; OECD). 
Biroq ushbu ko‘rsatkichlar mavjud moliyalashtirish ehtiyojlariga nisbatan hali yetarli emas.

PPP mexanizmi orqali xususiy investitsiyalar hajmi 2020–2024-yillarda sezilarli darajada oshgan. Tender 
shartnomalari hajmi jami 11,6 mlrd AQSH dollarini tashkil etgan (OECD, 2024). Ammo loyihalarning aksariyati 
hali qurilish yoki boshlang‘ich rivojlanish bosqichida bo‘lib, yashil taksonomiyaning to‘liq shakllanmaganligi, 
kapital bozori rivojlanishining sustligi, transmissiya infratuzilmasining cheklanganligi hamda malakali kadrlar 
tanqisligi asosiy tizimli muammolar sifatida saqlanib qolmoqda (OECD, 2023; IEA, 2022; Jahon banki, 2023).

Tadqiqot natijalariga asoslanib quyidagi strategik takliflar ilgari suriladi:
1.	 Milliy yashil taksonomiya va standartlarni shakllantirish. Mamlakat yashil taksonomiyasini ASEAN va 

EU standartlari bilan uyg‘unlashtirish hamda 2024-yildan boshlab ishlab chiqilayotgan, ammo hali to‘liq qabul 
qilinmagan taksonomiyani qonunchilik darajasida mustahkamlash zarur (OECD, 2023). 

2.	 Transmissiya infratuzilmasini kengaytirish. ADB tomonidan 2023-yilda 125 mln AQSH dollari 
miqdoridagi loyiha tasdiqlangan bo‘lsa-da, sektorni barqaror rivojlantirish uchun qo‘shimcha investitsiyalar talab 
etiladi (ADB, 2023). Mavjud prognozlarga ko‘ra, 2025-yilga kelib 3 000 GVt·soatdan ortiq energiya yo‘qotilishi 
kuzatilishi mumkin. 

3.	 Yashil obligatsiyalar bozorini rivojlantirish. 2024-yilda Ipoteka qayta moliyalashtirish kompaniyasi 
tomonidan birinchi tijorat yashil obligatsiyasi chiqarildi. SQB tajribasini kengaytirish, korporativ yashil 
obligatsiyalar uchun soliq imtiyozlari hamda davlat kafolatlari tizimini yaratish maqsadga muvofiqdir (Jahon 
banki, 2025). 

4.	 Iqlim moliyasi tizimini kuchaytirish. Jahon banki CCDR (2023) tavsiyalariga muvofiq davlat fondlarini 
yashil loyihalarga yo‘naltirish hamda yiliga kamida 6 mlrd AQSH dollari miqdoridagi moliyalashtirish bo‘shlig‘ini 
qoplash uchun barcha moliyaviy kanallarni faollashtirish zarur (OECD, 2023). 

5.	 Kadrlar tayyorlash tizimini rivojlantirish. 2021-yilda Energetika vazirligi huzuridagi Milliy qayta tiklanuvchi 
energiya tadqiqot instituti tashkil etilgan (IEA, 2022). Shu bilan birga, oliy ta’lim muassasalarida yashil moliya va 
barqaror energetika yo‘nalishlari bo‘yicha maxsus ta’lim dasturlarini joriy etish maqsadga muvofiq hisoblanadi.

